	Hamamelidlər yarımsinfi – Hamamelididae
	Fıstıq sırası – Fagales 
Sıraya 2 fəsilə: fıstıq-Fagaceae və tozağacı-Betulaceae fəsilələri daxildir.
	Tozağacı fəsiləsi – Betulaceae
	Fəsiləyə 6 cins və 150-yə qədər növ daxildir. Şimal yarımkürəsində geniş yayılan ağac və kol bitkiləridir. Mülayim iqlimli zonalarda onlar xırdayarpaqlı meşələr əmələ gətirirlər.
	Yarpaqaltlığına malik olan sadə, tam yarpaqları vardır. Çiçəkləri bircinsli, birevli olub, sırğayabənzər və ya qozaşəkilli çiçəkqrupuna toplanmışlar. Çiçəklər müntəzəmdir, çiçəkyanlığı sadədir, görkəmsizdir, 4 ləçəklidir, bəzən isə çiçəkyanlığı olmur. Erkək çiçəklərdə 2-4 ədəd erkəkciklər olur, dişi çiçəklərdə isə onlar yoxdur. Ginesey alt hissədə ikiyuvalı, üst hissədə isə biryuvalıdır. Dişicik ağzı uzundur, çox hallarda al-əlvan rənglərə boyanmış olur. Meyvəsi üzərində qanadabənzər çıxıntıları olan qozdan ibarətdir. Bir çox nümayəndələrində yarpaq əmələ gələnə qədər çiçəklərin açılması baş verir. 
	Fəsilənin nümayəndələrinin praktiki əhəmiyyəti böyükdür. Onların oduncağı mebel istehsalında, yanacaq kimi və s. geniş istifadə olunur. Fəsilənin nümayəndələri içərisində qida əhəmiyyətli bitkilər də (fındıq-Corylus colurna, adi fındıq-C.avellana) vardır. Tozağacı və qızılağac bitkiləri tibbi əhəmiyyətə malikdirlər.
	Ziyilli tozağacı – Betula verrucosa (B.pendula). Ağ, hamar, asanlıqla qopub ayrılan qabıqlı və üzəri ziyillərlə (qətranlı vəziciklərlə) örtülmüş qırmızı-qəhvəyi rəngli sallaq budaqları olan ağac bitkisidir. Yumurtavarı rombşəkilli, enli pazşəkilli qaidəsi olan, növbəli yerləşən yarpaqları vardır. Cavan yarpaqları yapışqanlıdır. Erkək sırğa çiçəkləri budaqların ucunda 2-3 ədəd olmaqla sallaq vəziyyətdə yerləşmişlər. Dişi çiçəkləri silindrşəkilli olub, qısa yan budaqlarda yerləşmişlər. Meşə və meşə-səhra zonalarında, geniş yayılmış, təmiz və qarışıq meşələr əmələ gətirmişdir. 
Tumurcuqlarında efir yağları vardır və onlar sidikqovucu və ödqovucu vasitə kimi, eyni zamanda tumurcuqlarından həzmin yaxşılaşdırılması üçün istifadə edilir.

	Tozağacı bitkisinin yarpaqlarından “C” vitamini çatışmazlığında, qanazlığı, təngnəfəslik, böyrək və qara ciyər xəstəlikləri və s. müalicə məqsədilə istifadə olunur.
Boz qızılağac – Alnus incana. Oval və yumurtavarı formalı, yapışqansız, uc hissəsi iti, qaidəsi dəyirmi və ya ürəkşəkilli olan yarpaqlı ağac və ya kol bitkisidir. Yarpaqların kənarı ikiqat, iti mişardişlidir. Erkək sırğaşəkilli çiçəkləri sallaq olub, 3-5 ədəd olmaqla salxıma toplanmışlar. Dişi çiçəkləri isə yarpaqsız ümumi çiçək saplağının üzərində 2-8 ədəd olmaqla yerləşmişlər. Meyvələr yetişəndə çiçəkaltlığının pulcuqları odunlaşır və “qoza” hamaşmeyvəni əmələ gətirirlər. Hamaş meyvələrində aşı maddələri vardır və mədə-bağırsaq xəstəliklərində büzücü təsirli vasitə kimi istifadə olunurlar.  

image1.jpg

image2.jpg

